
MAKTABGACHA TA’LIM 
TIZIMINI RIVOJLANTIRISH 

JARAYONLARIDA PEDAGOGIK-
PSIXOLOGIK BILIMLARNING 

AHAMIYATI
Muratova Shaxnoza Ibatovna
Osiyo texnologiyalar universiteti

“Pedagogika kafedrasi” katta o‘qituvchisi
ORCID: 0009-0002-0142-4828
Annotatsiya: Ushbu maqolada pedagog mutaxassislarning pedagogik va psixologik jihatdan doimiy ravishda o‘z ustida 
ishlashi, muntazam ravishda pedagogika va psixologiya fanining dolzarb muammolari, zamonaviy ta’limning eng yangi 
interfaol usullari hamda ta’lim texnologiyalari va yutuqlari bilan tanishib borishi zarurligi yoritilgan. Shuningdek, ularning 
ta’lim-tarbiya bilan bevosita va bilvosita bog‘liq jarayonlari ilmiy jihatdan o‘rganilgan. Maktabgacha ta’lim mutaxassislari 
tarbiyalanayotgan bolalarni har tomonlama yetuk shaxs sifatida tarbiyalashda o‘z bilim va malakalarini doimiy ravishda 
takomillashtirib borishlari lozim.

Kalit so‘zlar: ta’lim-tarbiya, bilim, ko‘nikma, malaka, tarbiyachi, texnologiya, interfaol metodlar, pedagog, rivojlanish, 
tadqiqot, yosh davrlari.
Abstract: This article examines the necessity for pedagogical specialists to continuously work on their professional 
development both pedagogically and psychologically. It emphasizes the importance of regularly becoming familiar with 
the latest interactive methods of modern education, as well as new educational technologies and achievements related to 
current issues in pedagogy and psychology. The processes directly and indirectly connected with education are analyzed 
from a scientific perspective. Preschool education specialists should constantly improve their knowledge and skills in 
order to educate children and support their development as well-rounded individuals.

Key words: education, knowledge, skills, competencies, educator, technology, interactive methods, pedagogy, develop-
ment, research, age periods.
Аннотация: В данной статье рассматривается необходимость постоянной педагогической и психологической 
работы специалистов-педагогов над собой, регулярного ознакомления с новейшими интерактивными методами 
современного образования, образовательными технологиями, а также достижениями и актуальными проблемами 
педагогики и психологии. Анализируются процессы, прямо и косвенно связанные с образовательной деятельно-
стью. Отмечается, что специалисты дошкольного образования должны постоянно совершенствовать свои знания 
и навыки в процессе воспитания детей, способствуя их всестороннему развитию и формированию зрелой лич-
ности.

Ключевые слова: образование, знания, навыки, квалификация, педагог, технологии, интерактивные методы, 
развитие, исследования, возрастные периоды.

KIRISH
Bugungi ta’lim tizimida amalga oshirilayotgan rivojlanishlar va muvaffaqiyatlarning fundamental asosini 

maktabgacha ta’lim tizimidagi siyosiy hamda ma’rifiy islohotlar tashkil etmoqda. Siyosiy jarayonlarimiz va jami-
yatimizda ro‘y berayotgan rivojlanish tendensiyalari, Prezident qarorlari va farmonlari ham ushbu tizimning 
rivojlanishiga keng imkoniyat yaratmoqda.

O‘zbekiston Respublikasi Prezidenti Shavkat Mirziyoyev tomonidan 2019-yil 16-dekabrdagi O‘RQ-595-
sonli1 “Maktabgacha ta’lim va tarbiya to‘g‘risida”gi Qonunning imzolanishi hamda ushbu qonun orqali maktab-
gacha ta’lim va tarbiya sohasidagi davlat siyosatining asosiy yo‘nalishlari, shuningdek, maktabgacha ta’lim va 
tarbiya jarayonida bolalarning ta’lim-tarbiya olishiga doir shart-sharoitlar hamda malakali mutaxassislar uchun 
davlat kafolatlarining aniq belgilab berilishi maktabgacha ta’lim tizimini tubdan isloh qilish jarayonlarining amaliy 
ahamiyatini yanada oshirdi.

1	 https://lex.uz/ru/docs/-4646908 

MAVZUGA OID ADABIYOTLAR SHARHI
Maktabgacha ta’lim muassasalarida bolalarning sog‘lom turmush tarzi, sifatli ovqatlanish ratsioni hamda 

tibbiy parvarishini ta’minlash muhim ahamiyat kasb etadi. Yuqorida belgilab qo‘yilgan vazifalarni amalga oshirish 
uchun pedagog faoliyati jarayonida kadrlarning bilim, ko‘nikma va malakalariga alohida e’tibor qaratish lozim. 
Bu ko‘nikmalarni shakllantirishda mutaxassislarning pedagogik-psixologik bilimlari ham muhim ahamiyatga 
ega. Chunki bugungi kun talabi har bir pedagogning dars mashg‘ulotlari jarayonida o‘quvchilarning individual 
psixologik xususiyatlarini bilishi ta’lim sifatiga ijobiy ta’sir ko‘rsatadi.

Pedagogik nuqtai nazardan o‘qituvchi doimiy ravishda o‘z bilimlarini oshirish bilan shug‘ullanishi zarur. 
Ta’limning barcha ko‘rsatkichlari Z. I. Kalmikovaning ta’kidlashicha, anglash tezligi, yangi vazifalarni hal 
qilishga erishish mumkin bo‘lgan aniq ma’lumotlar hajmi, uni bevosita hal qilishdagi bosqichlar soni, nati-
jaga erishishga yordam beruvchi ma’lumotlar miqdori, shuningdek, masalani hal qilish uchun sarflangan vaqt 
miqdori, o‘z-o‘zining bilimini oshirish qobiliyati, ishchanlik va chiniqqonlik darajasiga bog‘liq.

TADQIQOT METODOLOGIYASI
Xususan, ta’lim-tarbiya jarayonini sifatli tashkil etish maqsadida har bir ta’lim olayotgan bolaning umumiy 

o‘rta ta’lim maktabiga o‘qishga kirishidan oldin davlat maktabgacha ta’lim tashkilotlarida majburiy bir yillik 
tayyorgarlikdan o‘tishga bo‘lgan huquqi kafolatlanadi. Bu esa ularning maktabgacha ta’lim tizimida yetuk, 
malakali mutaxassislar tomonidan beriladigan bilim, ko‘nikma va malakalar bilan qurollanishiga xizmat qiladi. 
Qonunga muvofiq, bu kabi jarayonlar davlat va nodavlat maktabgacha ta’lim tashkilotlari tomonidan amalga 
oshirilishi mumkin.Umumiy turdagi maktabgacha ta’lim tashkiloti.Ko‘p tarmoqli ixtisoslashtirilgan maktabgacha 
ta’lim tashkiloti. Inklyuziv guruhlarga ega maktabgacha ta’lim tashkiloti.Qo‘shma turdagi ta’lim tashkilotlari.

Maktabgacha ta’lim tashkilotlarining yo‘nalishlari: O‘zbekiston Respublikasi Prezidentining 08.05.2019-
yildagi PQ-4312-sonli2 “Maktabgacha ta’lim tizimini 2030-yilgacha rivojlantirish konsepsiyasini tasdiqlash 
to‘g‘risida”gi qarorida maktabgacha ta’lim tizimini 2030-yilgacha rivojlantirish konsepsiyasining asosiy mezonlari 
belgilab berilgan bo‘lib, ular ijtimoiy ta’lim tizimini rivojlantirishning muhim asosini tashkil etadi va quyidagilarni 
o‘z ichiga oladi:

1.	 Maktabgacha ta’lim sohasidagi normativ-huquqiy bazani yanada takomillashtirish hamda amaliyotga 
tatbiq etish;

2.	 Maktabgacha yoshdagi bolalarning har tomonlama intellektual salohiyatini oshirish, axloqiy shakllanishi va 
estetik dunyoqarashini rivojlantirish uchun zarur shart-sharoitlar yaratish;

3.	 Bolalarni sifatli maktabgacha ta’lim bilan qamrab olish, barcha bolalarning ta’lim-tarbiyadan teng foyda
lanish imkoniyatlarini ta’minlash, mazkur sohada davlat siyosatining ishtirokini ta’minlash hamda xususiy 
sheriklikni rivojlantirish; 

4.	 Maktabgacha ta’lim tizimiga innovatsion ta’lim texnologiyalari, ilg‘or pedagogik tajriba va axborot-kommu-
nikatsiya texnologiyalarini joriy etish;

5.	 Maktabgacha ta’limni boshqaruv tizimini takomillashtirish chora-tadbirlari;

6.	 Maktabgacha ta’lim muassasalari faoliyatini moliyalashtirish jarayonlarining shaffofligi va samaradorligini 
ta’minlash;

7.	 Maktabgacha ta’lim tizimida faoliyat yurituvchi pedagog xodimlarni tayyorlash, qayta tayyorlash va 
malakasini oshirish, tanlov asosida saralash hamda rivojlantirishga mutlaqo yangi yondashuvlarni joriy 
etish.

TAHLIL VA NATIJALAR
Pedagoglarning mustaqil bilim egallashi va o‘z ustida ishlashi uchun ular doimo o‘z bilimlarini boyitib 

borishlari, kasbiy hamda umummadaniy axborotlar bilan boyib borishlari, o‘zining individual ijtimoiy tajribasini 
kengaytirishlari zarur. Shu bilan birga, pedagoglar o‘z faoliyatlarini doimo yangi pedagogik texnologiyalar bilan 
boyitib boradilar. Bu borada hazrati Bahouddin Naqshband: “Chaqmoq tosh qo‘limizga berilgan, faqat harakat 
qilish kerak, toki natija hosil bo‘lsin”, – deb ta’kidlagan fikrlar bugungi kunda ham o‘z ahamiyatini yo‘qotmagan.
Pedagog faoliyati boshqa faoliyat turlari kabi o‘z motivatsiyasi, maqsadi, predmeti, vositalari, usullari, mahsuli 
va natijasini aks ettiruvchi pedagogik-psixologik bilimlar mazmunini ifodalaydi. Pedagogik faoliyatning vositasi 
sifatida ilmiy (nazariy va empirik) bilimlarni ko‘rish mumkin.

2	 https://lex.uz/ru/docs/-4327235 

Pedagog faoliyatida ijtimoiy-madaniy malakalarni egallash, ularni amaliyotda ko‘rsatish (illyustratsiya) 
va treninglar orqali mustahkamlash muhim o‘rin tutadi. Pedagogik faoliyatning mahsuli bo‘lib o‘quvchining 
aksiologik va emotsional holatini, baholash mezonlarini aks ettiruvchi individual malakasining shakllanganlik 
darajasi hisoblanadi. Pedagogning bolalarga nisbatan munosabatidagi emotsional-qadriyatli yondashuv uning 
munosabat uslubidagi motivatsion jihatlari, shuningdek, bir vaqtning o‘zida uning o‘quvchilarga bo‘lgan muno
sabati jarayonida xulqiga ta’sir ko‘rsatuvchi operatsional jihat bilan belgilanishini qayd qilish darkor.

Bu kabi jarayonlar V. Kessel tadqiqotlarida o‘quvchilarning yosh xususiyatlariga bog‘liq holda o‘qituv
chilarning mashhurlik va mashhur emaslik motivlari o‘rganilganligi bilan izohlanadi. Tadqiqot natijalariga ko‘ra, 
o‘qituvchining mashhurligi ko‘p jihatdan uning materiallarni ko‘rgazmali, jonli va muammoli tarzda yetkaza olish 
qobiliyatiga bog‘liq.

XULOSA 
Xulosa qilib aytganda, ko‘pchilik psixologlar, shu jumladan O‘rta Osiyo mutafakkirlari ham zamonaviy 

o‘qituvchilar uchun zarur xislatlarni alohida ta’kidlaganlar. Mutafakkirlarimizdan Abu Ali ibn Sino fikricha: 
“O‘qituvchi matonatli, sof vijdonli, rostgo‘y va bolani tarbiyalash metodlarini, axloqiy qoidalarni yaxshi biladigan 
inson bo‘lmog‘i lozim. O‘qituvchi o‘quvchining ichki va tashqi dunyosini o‘rganib, uning aql qatlamlariga kira 
olmog‘i lozim”  [1]. Ulug‘ mutafakkirlarimizdan Alisher Navoiy ham o‘quvchi mehnatini xolisona baholar ekan: 
“Agar shogird podsholikka erishsa ham, uncha (muallimga) qulluq qilsa arziydi”, kabi satrlarni bitadi.

Pedagog doimiy ravishda pedagogik va psixologik jihatdan o‘z ustida ishlashi kerak. U muntazam ravishda 
pedagogika va psixologiya fanining dolzarb muammolari, zamonaviy ta’lim texnologiyalari, eng yangi interfaol 
ta’lim texnologiyalari va yutuqlari bilan tanishib borishi zarur. Bular ta’lim-tarbiya bilan bevosita va bilvosita 
bog‘liq bo‘lgan quyidagi yo‘nalishlarni qamrab oladi: ta’lim psixologiyasi, tarbiya psixologiyasi, yosh davrlari 
psixologiyasi, differensial psixologiya, ijtimoiy psixologiya va shaxs psixologiyasi. Zamonaviy o‘qituvchi ijtimoiy 
psixologiya sohasida faoliyat olib bormasligi mumkin, lekin u o‘quvchilar o‘rtasidagi o‘zaro ijobiy munosabatlarni 
yo‘lga sola olishi, bolalar jamoasida ijtimoiy-psixologik sog‘lom muhitni yarata olish ko‘nikmasiga ega bo‘lishi 
mumkin.

